
30 spás breise fógartha ag an Aire Foley ar chéim an Bhaitsiléara san Oideachas Trí 
Mheán na Gaeilge in Institiúid Oideachais Marino 
 
D’fhógair an tAire Oideachais, Norma Foley T.D. go mbeadh 30 spás breise ar fáil ar chlár 
bunmhúinteoireachta an Bhaitsiléara san Oideachas Trí Mheán na Gaeilge (B.Oid.) i mbliana. 
Tagann an fógra seo le dearbhú 610 spás breise do chláir tosaigh múinteoirí (ITE) thar 
tréimhse dhá bhliain. 
 
Tar éis ceithre bliana ar an bhfód, beidh fáilte á cur roimh 60 mac léinn sa chéad bhliain ar 
an B.Oid. i Meán Fómhair 2023. Tagann na mic léinn ar an gclár céime nua seo ó 
Ghaelcholáistí, ó iar-bhunscoileanna Gaeltachta agus ó iar-bhunscoileanna ina bhfuil an 
Ghaeilge mar dhara teanga, agus beidh an chéad chohórt de chéimithe ag cur isteach ar 
phoist i scoileanna an samhradh seo. 
 
Is céim mhór eile é fógra an Aire do chlár in Institiúid Oideachais Marino agus don earnáil 
oideachais Lán-Ghaeilge. D’eascair céim an Bhaitsiléara san Oideachas Trí Mhéan na 
Gaeilge as an bPolasaí don Oideachas Gaeltachta 2017-2022 chun dul i ngleic le soláthar 
múinteoirí le hardchaighdeán Gaeilge i scoileanna Gaeltachta ach go háirithe. 
 
Tá réimse deiseanna agus buntáistí ag baint le céim an B.Oid. do dhaltaí, ina measc go 
bhfaigheann gach mac léinn atá ag tosú ar an gcéim sparánacht €1,000 chun cabhrú le 
costais lóistín nó costais taistil. Lena chois sin, tá deis ag mic léinn Ghaeltachta cur isteach 
ar lascaine €2,590 do lóistín an champais faoi Scéim Lóistín MIE. 
 
Ag tagairt d’fhógra an Aire, thug Uachtarán Institiúid Oideachais Marino, an tOllamh, Teresa 
O’Doherty, le fios, “Tá lúcháir ar phobal Institiúid Oideachais Marino go bhfuil clár an 
Bhaitsiléara san Oideachas Trí Mheán na Gaeilge ag méadú agus ag cruthú tuilleadh 
deiseanna dóibh siúd atá ag iarraidh tabhairt faoin mbunmhúinteoireacht trí mheán na 
Gaeilge, é sin a dhéanamh. Tá muid fíor-bhródúil as ár gcuid mac léinn agus a dturas 
múinteoireachta agus teanga, agus tá a fhios againn go gcuirfidh tuilleadh céimithe dár 
gcuid go mór leis an oideachas trí mheán na Gaeilge agus le pobal na Gaeilge amach anseo.” 
 
  
Beidh seans amháin eile i mí Bealtaine ag daltaí a bhfuil spéis acu sa chéim tabhairt faoi 
scrúdú TEG B1, riachtanas iontrála don chéim. Caithfear clárú don scrúdú faoin 20 Aibreán 
2023. 
  
  
  
 
 
 
 
 
 

 


